ՀԻՄՆԱՎՈՐՈՒՄ
“Հայաստանի Հանրապետության 2014 թվականի պետական բյուջեում և Հայաստանի Հանրապետության կառավարության 2013 թվականի դեկտեմբերի 19-ի N 1414-Ն որոշման մեջ փոփոխություններ կատարելու և գումար հատկացնելու մասին” ՀՀ կառավարության որոշման նախագծի ընդունման վերաբերյալ
Անհրաժեշտությունը՝ ՀՀ կառավարության որոշման նախագծի ընդունման անհրաժեշտությունը պայմանավորված է ՀՀ հանրային ծառայությունները կարգավորող հանձնաժողովի 2014 թվականի հուլիսի 1-ի N 233 որոշմամբ «Հայաստանի էլեկտրական ցանցեր» փակ բաժնետիրական ընկերության կողմից սպառողներին վաճառվող էլեկտրական էներգիայի սակագների միջինում 3.85 դրամով բարձրացմամբ և դրա հետևանքով առաջացած դեֆիցիտը ծածկելու, ոռոգման շրջանում ջրօգտագործողներին բավարար և կայուն ջրամատակարարումն ապահովելուն ուղղված միջոցառումների ֆինանսական ապահովման անհրաժեշտությամբ:
Ընթացիկ իրավիճակը և խնդիրները՝ ՀՀ հանրային ծառայությունները կարգավորող հանձնաժողովի 2014 թվականի հուլիսի 1-ի N 233 որոշմամբ «Հայաստանի էլեկտրական ցանցեր» փակ բաժնետիրական ընկերության կողմից սպառողներին վաճառվող էլեկտրական էներգիայի սակագները միջինում բարձրացել են 3.85 դրամով: Նշված սակագների գործողությունն ուժի մեջ են մտել 2014 թվականի օգոստոսի 1-ից: 

Համակարգի ոռոգման ոլորտի կազմակերպությունները («Սևան-Հրազդանյան-ջրառ» և «Ախուրյան-Արաքս-ջրառ» ՓԲԸ-ների և ջրօգտագործողների ընկերությունների կողմից) 2014 թվականի օգոստոս-հոկտեմբեր ամիսներին ծախսել են շուրջ 69.79 մլն կվտ/ժամ էլեկտրաէներգիա (համապատասխան տեղեկանքը կցվում է): Տվյալ դեպքում միայն օգոստոս-հոկտեմբեր ամիսների ծախսը էլեկտրաէներգիայի 3.85 դրամ սակագնի թանկացման ազդեցության պարագայում կազմում է շուրջ 268.7 մլն դրամ: 2013 թվականի նոյեմբեր-դեկտեմբեր ամիսներին (համապատասխան տեղեկանքը կցվում է) «Սևան-Հրազդանյան-ջրառ» և «Ախուրյան-Արաքս-ջրառ» ՓԲԸ-ների և ջրօգտագործողների ընկերությունները ծախսել են շուրջ 3.37 մլն կվտ/ժամ էլեկտրաէներգիա, որի էլեկտրաէներգիայի 3.85 դրամ սակագնի թանկացման ազդեցությունը կազմում է շուրջ 13.0 մլն դրամ: 

Ընդհանուր առմամբ էլեկտրաէներգիայի 3.85 դրամով սակագնի թանկացումը մինչև տարեվերջ ոռոգման ոլորտի կազմակերպությունների համար առաջացնում է 281708.7 հազ. դրամի փոխհատուցման պահանջ: Նշված գումարը հաշվարկված չէ ՀՀ 2014 թվականի պետական բյուջեով ոռոգում-ջրառ իրականացնող կազմակերպություններին ու ջրօգտագործողների ընկերություններին հատկացված պետական ֆինանսական աջակցության չափաքանակներում և ենթակա է փոխհատուցման: 

Տվյալ բնագավառում իրականացվող քաղաքականությունը՝ ջրօգտագործողների հուսալի ջրամատակարարման ապահովումը և էլեկտրաէներգիայի ծախսի փոխհատուցումը:
Կարգավորման նպատակը և բնույթը՝ որոշման նախագծի կարգավորման նպատակն է՝ ոռոգման ծառայություններ մատուցող կազմակերպությունների ֆինանսական կայունության ապահովումը:
Նախագծի մշակման գործընթացում ներգրավված ինստիտուտները՝ ներկայացված որոշման նախագիծը մշակվել է ՀՀ գյուղատնտեսության նախարարության ջրային տնտեսության պետական կոմիտեի աշխատակազմի կողմից: 
Ակնկալվող արդյունքը՝ ոռոգման ոլորտի կազմակերպությունների ֆինանսական վիճակի կայունացումը և «Հայաստանի էլեկտրական ցանցեր» փակ բաժնետիրական ընկերության առջև պարտավորությունների ամբողջական կատարումը:
ՀՀ գյուղատնտեսության կառավարման նախարարության ջրային տնտեսության պետական կոմիտե
